ROGELIO REIGOSA, CORENTA ANOS DE LEMBRANZA SILANDEIRA.
Collendo dende a estrada de Fonsagrada o desvío cara a Sobrado, o asfalto deixa á esquerda o modesto pero elegante edificio no que don Roxelio Reigosa Ferreiro, ex-cronista honorario de Castroverde, impartiu aulas no seu incansable afán pola igualdade social a través da educación. Apenas uns centos de metros máis adiante, na mañá soleada do domingo 29 de novembro de 2015, reuníanse no adro da que fora a súa igrexa, na parroquia de Santa María de Monte, unha cincuentena de persoas convocadas co gallo de honrar a memoria daquel home que, morto en tráxico atropelo corenta anos atrás, perduraba nas súas memorias coa forza dos feitos levados a cabo en vida.

Deses feitos, a súa actividade educadora plasmábase aquel día na presenza de moitos dos seus alumnos entre os asistentes. E precisamente ese esforzo pedagóxico adquiría importancia especial ó facer o párroco Abel Quiroga, nun momento da misa celebrada, unha lectura do diario de Reigosa na que este narraba as dificultades polas que tivo que pasar na súa condición de sacerdote durante a Guerra Civil, na época na que realizaba os seus estudios de Maxisterio en Madrid. Pero pese ás penalidades, Roxelio Reigosa amosou unha capacidade extraordinaria no desinteresado despregue dos seus talentos. Foi despois da misa, detrás da igrexa, fronte á tumba do preclaro home de letras onde o promotor do acto, Ricardo Polín, foi glosando polo miúdo os seus méritos.

Alí falouse dunha persoa que deu de si canto era para, ó seu regreso á terra que o xestou, abranguer o sacerdocio en Santa María de Monte, a formación (altruísta en tempo e dedicación) duns alumnos en cuxa educación fiaba o xirar da roda do progreso, a construción dunha escola na súa aldea natal de Albaredo e o estudo exhaustivo do patrimonio do seu ben amado concello. Unha persoa para quen a placa conmemorativa que se descubriu no seu panteón durante o acto constituíu un primeiro xesto de xustiza cara á súa figura, de necesaria ampliación en tanto que a torre de Castroverde que tanto valoraba atópase nun estado de doloso abandono e grande parte do arquivo histórico local foi queimado como lixo polo propio Concello a mediados dos anos noventa.

O máis satisfactorio legado que poden deixar os feitos dunha persoa é a propia continuidade da súa boa obra. Sendo así, oxalá que rescatar a figura de don Roxelio Reigosa sirva para fomentar o seu axeitado relevo.

Por Adolfo.

